
Rafael Yabut (10 Disyembre 1925-22 Pebrero 1997) Si Rafael Yabut ay mamamahayag at tagapaghatid ng balita sa radyo, at naging tanyag sa kaniyang programang “Tayo’y Mag-aliw” sa DZBB. Naging gerilya rin si Yabut noong Ikalawang Digmaang Pandaigdig, at naglingkod bilang konstabularyo hanggang 1975. Isinilang si Yabut sa Candaba, Pampanga noong 10 Disyembre 1925. Nagtapos siyá sa Far Eastern University at naunang nagtrabaho bilang elektrisista sa DZRH bago naging disc-jockey. Nang ibinigay sa kaniya ang programang “Tayo’y Mag-aliw” noong mga hulíng taon ng dekada 40, hinawakan niya ito nang dalawang oras araw-araw mula Lunes hanggang Sabado. Naging isa sa pinakatanyag ang programa niya sa radyo noong dekada 50 at 60 dahil sa paggamit niya ng wikang Tagalog. Dito siyá nakilála sa pagbibigay ng balita’t komentaryong pampolitika na matatapang. Hindi siyá natákot magbigay ng puna kahit sa mga nanunungkulan sa gobyerno. Naging usapin din ang paggamit niya ng mga salitang bulgar umano’t bastos sa kaniyang pakikipanayam. Noong 1968, pinagtangkaan ang buhay ni Yabut sa pamamagitan ng pamamaril, subalit hindi napigil nitó ang tapang ng kaniyang pamamahayag. Isa siyá sa mga naging kritiko ni Pangulong Marcos at ng Batas Militar. Ilang beses siyáng dinakip at sinampahan ng kaso ng gobyerno noong dekada 70. Gumanap din si Yabut sa mga pelikula, tulad ng Mr. Announcer ng LVN Pictures noong 1959. Yumao siyá dahil sa atake sa puso noong 22 Pebrero 1997. ( ECS) ed VSA



yakál Ang yakál (Shorea astylosa) ay isang uri ng matigas na punungkahoy sa pamilyang Dipterocarpaceae. Ito ay endemiko o matatagpuan lámang sa Filipinas, lalo na sa Luzon (Quezon at Camarines), Samar, Mindanao (Zamboanga, Agusan at Davao). Namumulaklak ang yakál sa buwan ng Mayo. Kulay dilaw at mabango ang mga bulaklak nitó. Ang habitat ng punòng ito ay ang mga pangunahing gubat sa mababàng lugar o malapit sa kapatagan. Nanganganib na maubos ang punongkahoy na ito dahil sa walang tigil na pagputol sa mga punò at dahil sa pagkakaingin. Ito ay napakalaking punò, may sukat na 25-30 metro ang taas, 1 metro o higit pa ang diyametro, ang dahon ay may dimensiyong 6.5-12 sentimetro ang habà at 2.5-6.5 sentimetro ang lapad. Napakabigat ang kahoy nitó. May timbang ang yakal na 700 kilo kada isang metro kubiko. Ang kulay ay dilaw hanggang ginintuang pula. Madagta at matigas ang kahoy nitó, karaniwang ginagamit sa mga sahig o pang-ibabaw na bahagi ng mga kasangkapan. Mainam itong gamitin sa mga kasangkapang panlabas ng bahay. Karaniwang gamit rin ang punòng ito para sa pagbubuo ng matataas na kalidad na estruktura tulad ng mga tulay, mga plataporma para sa daungan ng barko, minahan, at marami pang iba. Ang likido na makukuha mula sa balat ng punò ng yakal ay pinaniniwalaang may katangiang makapagpagalíng ng mga tumor. Isang pag-aaral ang isinagawa ng Ecosystems Research and Development Bureau (ERDB) tungkol sa paglaki at pagdami ng yakal ((Shorea astylosa) at isang kalapit na species, ang giiso (Shorea guiso). Pinaghambing ang kakayahan ng mga itong mabuhay at lumaki sa iba’t ibang lugar taniman sa loob ng tatlong taon sa Tadao, Pasuquin Experimental Forest. Lumabas sa mga pananaliksik na mabilis ang paglaki at pagdami ng yakál sa lugar na taniman ng punò ng acacia (Acacia mangium at A. auriculiformis). Mas mataas ang mga punò at mas malapad ang diyametro nitó kung ikokompara sa ibang lugar taniman. Malaki ang epekto ng sapat na gubat kanlungan (forest cover) at tingkad ng liwanag (light intensity) sa mga mahalagang katangian ng punongkahoy na ito. (SSC) (ed VSA)



Luis Yangco (19 Agosto 1841-16 Oktubre 1907) Si Luis Ronquillo Yangco (Lu·wís Rong·kíl·yo Yáng·ko) ay isang matagumpay na negosyante at dahil sa kaniyang mga bapor at sasakyang pantubigan ay tinaguriang “Hari ng Look ng Maynila at Ilog Pasig.” Bunso siyá sa apat na anak nina Remigio Yangco, mula sa Tsinong angkan, at Agatona Ronquillo, isang mestisang Espanyola ng Bacoor Cavite. Pumanaw ang kaniyang ina noong siyá ay pitóng taóng gulang at lumaki siyá sa pangangalaga ng tiyahing si Agatona Yangco-de Cortes. Ikinasal siyá kay Ramona Arguelles Vda. De Corpus, isang negosyante na nakilala niya sa San Antonio, Zambales, at nagkaroon ng isang anak na lalaking pinangalanang Teodoro; kay Dominga Lam; at kay Victorina Ubin na nagbigay sa kaniya ng tatlong anak na sina Pacita, Luisa, at Luisito. Nagsimula siyáng magsarili noong edad 12 sa pamamagitan ng pagtatrabaho sa mga look. Matapos ang dalawang taon, naisip niyang gumawa ng sariling negosyo dito. Sa naipong dalawandaang piso, bumili siyá ng bangka na ginamit niya sa paghahatid ng mga bariles ng tubig sa mga tao dahil wala pa noong modernong sistema ng patubig sa siyudad. Nang magbukás ang patubig ng Carriedo, ang kaniyang bangka ay ginawa niyang panghakot ng mga troso at iba pang kargamento mula sa mga dumadaong na barko. Nakabili siyá ng dagdag na bangka at nakapagsimula ng negosyo ng pagkakargada sa Look Laguna. Nakipagkalakalan siyá sa mga Moro ng Palawan at sa mga bayan sa Maynila. Nagbukás siyá ng isang tindahan sa Kalye Jaboneros, Maynila at kalaunan ay naging tanging ahente ng pagawaan ng alak ng mga Ayala sa lugar. Pinasok din niya ang pagnenegosyo ng bigas, panggatong, at imbakan sa Kalye La Murallon. Isang makatarungan at mabait na negosyante, ipinatupad niya ang isang panuntunang isang-tiyak-na-presyo sa kaniyang mga tindahan at ibinabahagi ang kita sa kaniyang mga tauhan.



mula sa Museong Ayala



munisipal ng Binondo noong 1893 at kalaunan ay naitalagang konsehal ng Ayuntamiento de Manila. Naging mahalagang kasapi siyá ng mga komite sa obras publikas, merkado at katayan, at inspektor ng Divisoria.



Noong Setyembre 16, 1896, dinakip siyá at ikinulong sa Fuerza Santiago dahil sa bintang na pakikilahok sa rebolusyon. Nang mapalaya noong Noong 1870, nakilala siyá sa grupo ng mga negosyante sa Binondo. 1897, nagpunta siyá sa Espanya kasáma ang anak na si Teodoro. Nang Nagpagawa pa siyá ng maraming gabara at naging aktibo sa paglululan ng magbalik sa Filipinas noong 1898, umanib siyá sa kilusang rebolusyonaryo. mga kalakal. Noong 1880, binili niya ang bapor na La Mosca na naging Itinalaga siyá ni Emilio Aguinaldo bilang director general de Tesoro ng daan para sa isang ruta ng mga bapor para sa kapuluan lulan ang mga Pamahalaang Rebolusiyonaryo. Nang siyá ay mamatay, iniwan niya ang pasahero at kargamento. Dahil sa kaniyang naging tagumpay sa negosyo, isang maunlad na shipping line na mayroong 28 bapor at isang piyer sa napasok din siyá sa politika at serbisyong publiko. Naging kapitan Malabon. (KLL) ed VSA



yantók Ang yantók ay isang uri ng halaman na may sukat mula 250 hanggang 650 metro ang habà ng katawan. Karaniwang makikita ang halamang ito sa Aprika, India, at Timog silangang Asia. Ang yantók ay may mga amlay o tendril sa dulo ng mga dahon upang manguyapit at umakyat sa ibang punò. Ginagawang kasangkapan sa bahay ang yantok. Ang yantók ay tinatawag ding úway o ratán (rattan) na ginagamit sa paggawa ng sandalan ng upuan, duyan, at sisidlan. Dahil sa tibay, ginagamit ito sa paggawa ng tungkod. Ang bunga ng yantók ay naglalabas ng mapuláng dagta o resin na tinatawag na dugo ng dragon (dragon’s blood). Pinaniniwalaang may medisinang katangian ang dagtang ito. Ginagamit din ang resin para ipangkulay ng biyolin Ang yantók ay isang palma, ngunit kakaiba ito sa maraming palma dahil may payat itong katawan, 2–5  sentimetro ang diyametro na may mahahabàng biyas sa pagitan ng mga dahon. Hindi punongkahoy ang yantok, ito ay isang halamang parang baging. Kahawig ito ng kawayan sa unang tingin, ngunit kakaiba sa kawayan, ang katawan nitó ay buo (solid) at hindi hungkag at ang maraming uri ay nangangailangan ng tulong at suporta upang makatayô. Hindi nitó káyang tumayô nang mag-isa. Ngunit ang ibang genera (hal. Metroxylon, Pigafetta, at Raphia) ay katulad ng karaniwang palma, may matatag at tuwid na punò. May banta ng panganib ang labis na paggamit sa yantók. May nag-aani o kumukuha ng yantók na pumuputol ng napakabatàng katawan o sanga. Ang pagpoproseso ay pinaniniwalaang nakapagpaparumi rin ng kapaligiran. (SSC) (ed VSA)



yáya Ang yáya ay babaeng inuupahan upang mag-alaga ng batà; yáyo kung lalaki. Isa sa mga karaniwang miyembro ng kontemporaneong tahanan sa Filipinas ang yaya, na nagsisilbi ring pangalawa o kahaliling nanay ng inalagaang batà. Sa kabilang banda, marami ring Filipina ang nagtatrabaho naman sa ibang bansa bilang yaya. Madalas na ginagawa ang ganitong pandarayuhan dahil sa kahirapan, o dahil sa kawalan ng ibang oportunidad. Ang penomenon ng yaya––mga babaeng umaalis sa kanilang tahanan upang mag-alaga ng anak ng iba––ay ginagawa na umano sa bansa noon pa mang ikalabinsiyam na dantaon. Kahit si Jose Rizal ay kinailangan umanong ikuha ng yaya ng ina niyang si Teodora Alonso dahil sa pagiging masakitin nitó. Sa kasalukuyan, isa ang yaya sa madalas na makitang tauhan sa kulturang popular, tulad ng soap opera. Kinakatawan na umano nilá ang isang arketipo ng babaeng Filipina: matiisin, matapat at malakas ang loob. Isa sa mga pinakasikat na karakter sa telebisyon sa kasalukuyan si Maya, ginagampanan ng aktres na si Jodie Sta. Maria, ang yaya sa soap opera ng ABS-CBN-2 na Be Careful with My Heart. Bago ito, naging tampulan naman ng katatawanan sina Yaya at Angelina sa gag show na Bubble Gang sa GMA-7, at nagkaroon pa silá ng sariling pelikula noong 2009. (ECS) ed VSA



Yaya at Angelina sa gag show na Bubble Gang



yéma Ang yéma ay mula sa salitang Espanyol na nangangahulugang pulá ng itlog. Ito ay isang popular na kendi o minatamis na panghimagas ng mga Filipino. Ito ay gawa mula sa pinagsáma-sámang pulá ng itlog, malapot na gatas, at kadalasan ay sinasangkapan ng mani. Maraming kuwento tungkol sa pinagmulan ng paggawa ng yema. Sinasabi ng ilan na ang paggawa ng yema ay nagsimula sa probinsiya ng Bulacan dahil sa kilalá ito sa paggawa ng iba’t ibang minatamis. May nagsasabi rin na ito ay nagsimula noong panahon ng mga Espanyol dahil malimit na ang pulá ng itlog ay itinatapon kapag ginagamit ang putî ng itlog sa paggawa ng mga gusali. Mula dito, naisip ng mga mapanlikhang Filipino na gamitin ang pulá ng itlog at haluan ng gatas, asukal at mani na siyang tinatawag na yema ngayon. Iba’t iba man ang sinasabing pinagmulan, iisa lamang ang paraan ng paggawa ng yema. Itinuturing ito na isa sa pinakamadalîng lutuin na panghimagas dahil hindi ito nangangailangan ng maraming oras ng paghahanda at pagluluto. Nagsisimula ito sa pagtutunaw ng mantekilya sa isang lutuan at paglalagay ng malapot na gatas. Kasunod na inihahalò ang pulá ng itlog at mani hanggang maging malagkit ang testura nitó. Matapos nitó, pansamantala itong pinalalamig bago ilagay sa isang makulay na pambálot. Ang nalutòng yema ay minomolde sa mga ginupit na pambálot hanggang maging malapiramide o tatsulok ang itsura nitó. (MJ) ed VSA



Regino Ylanan (7 Setyembre 1889-23 Agosto 1963) Si Dr. Regino Ylanan (Re·hí·no I·lá·nan) ay isa sa mga dakilang lider ng edukasyong pisikal sa Filipinas. Sinikap niyang itaas ang antas ng atletiks at ang wastong pagtuturo nitó. Ipinanganak siyá noong 7 Setyembre 1889 sa Bogo, Cebu kina dating Senador Pedro Rodriguez at Francisco Ylanan. Nagtapos si Ylanan bilang isang doktor ng medisina sa Unibersidad ng Pilipinas noong 1918. Dalawang taon ang lumipas, nagtapos siyá sa kursong Physical Education sa Springfield College sa Massachusets. Sa kaniyang pagbabalik sa Filipinas, itinalaga siyá bilang direktor ng Physical Education sa Unibersidad ng Pilipinas, posisyong hinawakan niya ng pitóng taon. Nagsimula ang kaniyang karera sa larangan ng isports bilang baseball catcher ng Cebu High School at Unibersidad ng Pilipinas. Ngunit mas nakilála siyá sa larangan ng palakasan nang maging kampeon ng pentathlon, shot put, at discus throw sa Far Eastern Games na ginanap sa Maynila noong 1913. Noong 1924, sinimulan niya ang inisyatiba sa pagtatatag ng National Collegiate Athletic Association (NCAA) upang mapangasiwaan ang isports sa mga kasaping kolehiyo at magsagawa ng mga regular na timpalak sa iba’t ibang isports. Nakilála din ang kahusayan ni Ylanan nang maging tagapagsanay siyá ng 100- at 200-meter na runner na si David Nepomuceno sa Paris Olympics noong 1924. Ito ang kauna-unang pagkakataon na lumahok ang Filipinas sa Olympics. Noong 1928 Amsterdam Games, nagsilbi naman siya bilang isang medical officer para sa delegasyon ng Filipinas. Siya rin ang pinunò ng delegasyon noong 1936 Berlin Olympics, at nakakuha dito ang Filipinas ng medalyang tanso sa kategoryang men’s 400-meter hurdles. Malaki din ang ginawa niya sa pagsasanay ng mga guro sa edukasyong pisikal. Nagturo siyá ng edukasyong pisikal sa UP at naging nanunungkulang dekano at registrar ng National College of Physical Education. Dahil sa kaniyang mga ginawa, binigyan siyá ng masterado honoris causa sa edukasyong pisikal ng Springfield College noong 11 Hunyo 1950. Leader of the Millennium” ng Philippine Sportswriters Association noong Noong 23 Agosto 1963, sa edad na 74, binawian ng buhay si Dr. Ylanan 1999 dahil na rin sa paninilbihan niya ng tatlumpu’t tatlong taon bilang nang atakehin sa puso. Bilang pagpapahalaga sa kaniyang dedikasyon at secretary-treasurer ng Philippine Amateur Athletic Federation. (MJ) ed iniwang halimbawa sa larangang ng isports, itinanghal siyá bilang “Sports VSA



yóyo Ang yóyo ay isang laruang ikiran na binubuo ng pinagsaklob na dalawang bilog na kahoy, plastik, o metal, pinag-uugpong sa gitna ng isang maliit na piraso ng kahoy o metal, at pinaiikot sa pamamagitan ng pisi. Maaaring matagal-tagal na ring nakalikha at nilalaro ang yoyo. Sinasabing sa isa sa mga paglalakbay ni Jose Rizal sa ibang bansa ay naglaro siya ng yóyo sa iba’t ibang estilo upang aliwin ang mga kasáma niyang pasahero. Nang tanungin siya kung ano ang tawag sa laruang iyon, ipinaliwanag niyang isa itong sandata na ginagamit upang protektahan ang sarili. Ngunit napatanyag at naiparehistro ang patente ng yoyo sa pangalan ni Pedro Flores, tubòng-Ilocos Norte. Isang bellboy sa isang Amerikanong pamilya si Flores na nakipagsapalaran sa Amerika noong 1920. Natuklasan ang yóyo ng kaniyang amo nang umukit si Flores ng isang bilog mula sa kahoy at nilagyan ito ng pisi. Udyok ito na mabigyan ng pagkakalibangan ang anak ng kaniyang amo. Natuwa maging ang mga anak ng kapitbahay ng kaniyang amo. Nakita ng kaniyang amo ang potensiyal ng bagong tuklas na laruan at pinondohan ang naging unang pagawaan ng yóyo noon sa Amerika hanggang sa bilhin ang karapatan ng pagmamay-ari nitó ni Donald Duncan sa halagang $250,000. Sa Filipinas, maging kahoy, plastik, o metal man, ang yóyo ay kinagigiliwan hindi lámang ng batà kundi maging ng matatanda. Iba’t ibang estilo o trick ang ginagawa sa paglalaro nitó at kabílang sa pinakasikat ay ang tinatawag na “walking the dog” at “around the world”. (CLS) (ed GSZ)



Yúngib Callao Ang Yúngib Callao (Kal·yáw) ang isa sa pinakapopular na pook sa lalawigan ng Cagayan, matatagpuan ito sa mga barangay Parabba at Quibal sa bayan ng Peñablanca, sa itaas ng Ilog Pinacanauan, kalahating oras mula sa Lungsod Tuguegarao. Ipinangalan ito sa ibong kalaw na sinasabing marami dito noon. May tila katedral na pormasyon ng bato ang isang silid ng yungib. May kapilyang itinayô sa bahaging ito. Gayunman may pitóng silid ang yungib. Una ang tinatawag na Aviary Room na may mga bútas na pinapasukan ng liwanag ng araw at may mga ibon. Pook arkeolohiko ang isang bahagi nitó. Pangunahing atraksiyon ang Divine Room na nabanggit nang ginagamit na dalanginan. Madilim ang silid na tinatawag na Dark Room. Ang Cream Room ay may pormasyon ng bato na hugis tatlong tumpok ng sorbetes. Ang Jungle Room ay may mga bato na hugis mga hayop. Ang Sun Room ay pinapasok ng sinag ng araw sa umaga. Isang pagsubok sa lakas ng katawan ang paglusong sa yungib dahil umaabot sa dalawang daang baitang ang dapat lakarin bago marating ang kahanga-hangang mga pormasyon ng bato. Isa pang dagdag na aliwan ang pamamangka sa Ilog Pinacanauan. (GCA) (ed VSA)



Yungíb Tabón Ang Yungíb Tabón ay isang sistema ng mga kuweba at matatagpuan sa Lipuun Point sa bayan ng Quezon, sa kanlurang baybayin ng lalawigan ng Palawan. Dito natuklasan ang ”Táong Tabón ”—tawag sa nalabíng bungo at ilang bahagi ng itinuturing na pinakasinaunang tao sa kapuluang Filipinas. Ipinangalan ang mga yungib sa isang uri ng ibon (Megapodius cumingii, o ang Tabon Scrubfowl). Noong 1962, isang pangkat sa pangunguna ni Dr. Robert Bradford Fox, isang Amerikanong antropolohista ng Pambansang Museo ng Filipinas, ang nakatuklas sa ilang bahagi ng bungo at panga na kanilang tinawag na ”Tabon Man” (na lumitaw sa pagsusuring isang babae). Kasámang natagpuan ang ilang banga, palayok, at tapayan, alahas na gawa sa kabibe, buto ng hayop, at kasangkapan mula sa Panahon ng Bato. Batay sa pagsusuri, masasabing ang mga buto ay nanggaling sa isang Homo sapiens, o modernong tao, na nabuhay 22,000 hanggang 24,000 taon nang nakalipas. Batay rin sa pagsusuri ng pook na kinatagpuan sa mga labí, mahihinuhang ang mga kuweba ay naging tahanan ng tao sa loob ng 40,000 taón, mula 50,000 hanggang 9,000 taón nang nakalipas. Mahigit sa 200 yungib ang matatagpuan sa Lipuun Point, ngunit 29 pa lámang ang nasiyasat at ilan lámang ang bukás sa publiko. May layò itong 155 km mula sa Puerto Princesa, kapitolyo ng Palawan. Dahil sa kahalagahan nitó sa kasaysayan at kultura ng Filipinas, ipinahayag ang mga Yungib Tabón bilang Museum Reservation Site noong 1972. (PKJ)

